
Graça a ri ekusuhi na ku velekiwa emugangeni lowutsongo 
eMozambiki. Tiko leri a ri swerile naswona vanhu a va nga 
si tifuma. Vana a va ri hava swikolo swa kahle naswona vo 
tala a va nga koti ku hlaya. Mhani wa Graça u n’wi lorhile 
a karhi a nyika vana swivandlanene swo antswa. Kambe 
ku ri hava dyondzo a ku ri na ntshembo lowutsongo.



Xihlangi Graça u vile n’wana wa vutsevu. 
Kambe hi xiendleko lexa ntsako a ku ri na ku 
tsana lokukulu. Tata wa vona a ri eku feni. U 
lorhile leswaku n’wana wa yena lontsongo eka 
hinkwavo wa nhwanyana u ta ya exikolweni 
xa kahle. A swi tiva leswaku dyondzo yi ta n’wi 
nyika swivandlanene leswi yena a nga vangiki 
na swona. Ndyangu wa yena wu tshembisile 
ku endla norho wa tata wa vona wu va ntiyiso.



Mavhikinyana endzhaku ka loko tata wa 
vona a lovile, n’wana lontshwa u velekiwile. U 
thyiwile vito leri a ri fambelana na vumbhuri 
na mikateko lero a ri – Graça. Loko malembe 
ya karhi ya hundza, Graça u tisile ntsako 
lowukulu endyangwini wa ka vona naswona 
u humelerisile xitshembiso lexi va xi endleke 
eka tata wa vona.



Graça u tirhile hi ku tikarhata exikolweni naswona 
a ri nhwana wo tiyela u kumile nyiko leyi cinceke 
vutomi bya yena. U kumile mali yo pfuneta tidyondzo 
ku ya dyondza exikolweni xo fuwa xa le dorobeni. U 
lorhile a ri mudyondzisi naswona a tirhisa dyondzo 
ya yena ku dyondzisa van’wana. A lava vana va 
Mozambiki wo rhandzeka ku tiva ku hlaya na ku 
dyondza. U lorhile hi nkarhi lowu vana hinkwavo va 
nga ta ya exikolweni.



Graça u endlile leswi a ta swi kota exikolweni 
lexa doroba naswona endzhaku ka malembe u 
katekisiwile nakambe. A ku ri mali yin’wana yo 
pfuneta tidyondzo ku ya nghena eyunivhesiti 
ya le kule ePortugal. U hlanganile na vanghana 
lavantshwa, a dyondza tindzimi tintshwa na ku 
hlaya tinhulu ta tibuku. U humelerisile norho 
wakwe wa ku va mudyondzisi.

Hinkwaswo leswi swi tsakisile Graça swinene. 
A ku ri na xilo xin’we lexi a xa ha n’wi tsanisa …



Endzhaku ekaya vanhu a va nga si 
tshunxeka. Kambe sweswi Graça a ri na 
dyondzo, swikili, na ntshembo. Nakambe 
a ri na vanghana lava a va titwa hilaha 
na yena a titwa hakona hi mayelana na 
mfanelo ya vana ya ku kuma dyondzo. 
U tirhisile vutivi bya yena ku tirha na 
vanghana va yena. Va ri swin’we va tisile 
ku cinca eMozambiki.



Ekuheteleleni hi ku pfuniwa hi 
vanghana va yena hinkwavo, 
Mozambiki yi tshunxekile!



Wanuna loyi a hlawuriweke ku rhangela 
tiko a ri munghana wo hlawuleka wa Graça, 
Samora Machel. Va rhandzanile kutani va 
tekana.



Graça u nyikiwile ntirho wa nkoka wa ku 
tiyisisa leswaku vana hinkwavo eMozambiki 
va kuma dyondzo ya kahle. A wu ri ntirho wo 
tika hikuva a ku ri na vana vo tala swinene 
eMozambiki lava a va nga koti ku hlaya. A 
swi tiva leswaku a va lava dyondzo naswona 
a lava ku tisa ku cinca ka xiviri etikweni ra ka 
vona. U sungurile hi swikolo swa phuryimari 
na ku nghenisa vafana na vanhwanyana 
etikamareni to dyondzela. Litheresi, ku hlaya 
na ku tsala, a ku ri yona nkongomiso na ku 
veka tibuku eswandleni swa vana.



Graça na Samora a va ri na vana vambirhi. A 
va avelana norho wa ku vumba vutomi bya 
kahle bya ndyangu wa vona na bya vanhu 
va Mozambiki. A va tsakile na ku va na ku 
tshemba.

Kutani siku rin’wana ra khombo, Samora u 
lovile enghozini ya ku wa ka xihahampfhuka.



Graça u rilile Samora ku ringana malembe 
lamotala, kambe u kumile rirhandzu 
nakambe. U hlanganile na wanuna loyi na 
yena a nga hanya vutomi bya yena a karhi 
a lorha ku tisa ntshunxeko, ntshembo na 
dyondzo eka vanhu va ka vona.

Graça u tekanile na Nelson Mandela kutani 
va ri swin’we va tirhile ku pfuna vana va 
Afrika.



Milorho ya Graça yi humelerile. U vile 
mudyondzisi. U tlangerile ntshunxeko 
wa tiko ra ka vona. U endlile swi koteka 
eka vana vo tala ku kuma dyondzo, na 
ku kuma swivandlanene ku fikelela swilo 
leswikulukumba na vona.





Hi leyi buku ya mina, 
n’wananga. Xana yi ta ku 
hlohlotela ku endla yini?

